
ngenal djalannja ini kahidoepan dan djadi biasa boeat saksiken kasangsara'an manoesia. Kapan nanti ia soedah naek ka atas tachta dan, memerentah atas banjak manoesia, ia aken mendjadi satoe radja jang paling bidjak, jang paling moerah dan berkasihan, jang nanti bisa menoeloeng pada banjak manoesia. . . . 

Siddhartha (menghampiri dan tepok poendaknja Tjanna): — Akoe moefakat ! itoe betoel ! 

Tjanna (terprandjat, laloe djongkok dan menjembah) : — Riboe ma'af, toeankoe! . . . . .

Siddhartha — Akoe setoedjoe sekalih dengen pikiranmoe boeat pergi mengoembara ka negri-negri jang djaoe, Tjanna! Aken hal itoe akoe soedah ambil poetoesan tetep, tida perloe kaoe memboedjoek dan mengandjoerin lagi. Toedjoeankoe ada djaoe lebih tinggi daripada memerentah karadja'an, tapi maksoedkoe jang satoe-satoenja adalah boeat menoeloeng manoesia soepaja terbebas dari kasangsara'an dan kasedihan! 

Tjanna (dengen roepa girang) : — Oh, djikaloe toeankoe merasa setoedjoe, baeklah besok pagi patik mengadep pada Sri Baginda aken memberi taoe. . . . .

Siddhartha : — Tida perloe, Tjanna. Ini kalih akoe maoe bikin perdjalanan dengen diam-diam, tida boleh ada satoe orang jang taoe. 

Tjanna (dengen roepa heran) : — Bagimana bisa, toeankoe. . . . . itoe soldadoe jang mendjaga di moeka tembok astana. . . . 

Siddhartha : — laorang tida taoe djikaloe kita brangkat ka loear di waktoe malem, salagi marika samoea tidoer poeles. 

Tjanna (terkedjoet) : — Di waktoe malem ?

Siddhartha : — Ja, dan di ini malem, sabentar djam doeabelas tengah malem. Kaoe moesti sedia koedakoe, Kantaka, le«gkep dengen sèlanja,

